http://www.berria.info/testua_ikusi.php?saila=plaza&data=2007-05-31&orria=052&kont=002
2007-05-31




1287 hitz

Hirietako hortz zorrozdunak 

Hirietan, enpresetan eta etxebizitzetan agertzen direnean, hainbat kalte material eragiten dituzte arratoiek. 

ITSASO IBARRA 

Donostia 

Txikiak dira, lau hankakoak, grisaxka dute azala, eta hortzak nahiko zorrotzak. Arratoiak dira. Lur azpian dute bizilekua, eta estoldetan barrena askotan ibili ohi dira. Baina bizilekua aldatzeko ez dute Hamelingo txistulariaren musika entzun beharrik izaten; eraikin bat suntsitzea, indusketa bat egitea edo inguruan obraren bat egitea nahikoa izan ohi da arratoiak ager daitezen. Orduan hasten dira ingurukoak aztoratzen. 

Bi karraskari mota aurki daitezke hirietan: batetik, saguak, eta, bestetik, arratoiak. Saguak ganbaretan eta etxeetan egoten dira, eta bizitzeko ez dute ur asko behar; hala, janaritik hartzen dute behar duten ura; esaterako, urazaren hostoa nahikoa dute ur hori lortzeko. Arratoiak, aldiz, ur asko behar du, eta hala estoldetan nola erreken bazterretan topa daitezke. «Estoldetan oso ondo egoten dira. Arraskatik edo komunetik otorduetako sobrak botatzeko ohitura txarra daukagu, eta eurak oso ondo jaten dute, menua dute aukeratzeko», dio Jose Manuel Etxanizek, Donostiako Udaleko Osasun Saileko zuzendariak. Teodoro Repecho, Irati desinfekzio enpresako kideak azaldu duenez, «arratoia lotsatia da, eta bisitarik jasoko ez duen lekuak gustuko ditu. Estoldetan ez dago inor, eta ura behar adina dute. Baina gune hori aldi baterakoa izaten da; izan ere, mendiak eta landarediko inguruak erabiltzen dituzte habiak egiteko». 

Ur isurien artean dabiltzan bitartean, jendeak ez ditu ikusten, eta, ondorioz, ez dute arazorik eragiten. Estoldetan dabiltzan bitartean, janaririk ez zaile falta, eta bizilekuan lur mugimendu bat gertatzen denean, arratoiek ihes egiten dute etxebizitzak, parkeak, kaleak eta hodiak beren bizileku bilakatuz. 

HORTZ ZORROTZAK. «Arratoia edozein lekutan ager daiteke, eta askotan hilabeteak eman ditzakegu haien bila. Kable bat hautsita agertzen denean jakiten dugu askotan non dabilen», azaldu du Repechok. Karraskariek une oro hortzikatzen ibilti beharra daukate, eta, hala, hainbat arazo sortzen dituzte elektrizitate instalazioetan: «Kobre eta plastikoaren arteko nahasketa oso gustuko dute eta izugarrizko kalteak eragiten dituzte. Zenbait enpresetan ordenagailu zentralaren oroimenera sartu ezinik geratu izan dira arratoiak izan dituztelako edo makina asko geldirik geratu dira kableak hortzikatu dituztelako». Kableekin batera, egurra, igeltsua eta plastikoa izaten dira arratoien hortzen biktimak: «Arratoia tanke bat da, hortzetan indar handia du eta ez dago erresistituko zaion materialik. Gauza asko txikitzen dituzte eta horrek gastu asko eragiten ditu». 

Kableak hausteaz gain, elikadura enpresa batean agertzen badira merkantzietan ere arazoak eragin ditzakete. Baina, arratoiek, kalte materialak sortzeaz gain, pertsonengan ere eragina izan dezakete; izan ere, arratoiak bektoreak dira, hots, gaixotasunen bitartekariak. Leku narrasetan ibili ohi dira eta salmonela, sukar tifoidea, gastronteritisak edota izurri bubonikoa eragin dezakete. «Arriskua badago, baina kasurik ez da izaten. Hemen bizi baldintza onak dauzkagu; higienea eta elikadura onak dira, eta etxeak egoera onean daude. Sukalde batean, osasun etxe batean edo elikagai enpresa batean arratoiak ibili badira eta jendea ez bada konturatu, arriskua egon daiteke», azaldu du Repechok. Kalte horiek eragiteaz gain, izua ere eragiten dute zenbaitengan: «Arratoiek jakingo balute jendea nola izutzen den agertzen direnean, jaun eta jabe izango lirateke». 

KATUAK BEZALA. Katuak arratoien atzetik ibili ohi dira hauek harrapatu nahian eta halaxe ibiltzen dira desinfekzio enpresetako kideak ere. Karraskariaren ibilbidea topatu dutenean ekiten diete harrapatze lanei. Lantegi batean edo etxe batean arratoiak kontrolatzeko erabiltzen dituzten metodoak, ordea, ezberdinak izaten dira. 

Etxebizitza batean arratoi bat agertzen denean tranpak jartzen hasi aurretik ikuskatze bat egiten dute arratoia zergatik azaldu den eta nondik sartu den aztertzeko. Ondoren, jokabide plana ezartzen dute eta lehendabiziko lana karraskariari oztopoak jartzea izaten da, hala zuloak estaltzearekin batera sareak ere jartzen dituzte arrotoiak harrapatzeko. Lekuaren arabera aurrez aurreko neurriak ezartzen dute arazoarekin berehala amaitzeko: «Etxebizitza edo elikagai enpresa batean bagaude plan hori ezartzen dugu. Zenbat arratoi dauden kalkulatzen dugu eta ondoren bitarteko fisikoak erabiliz beraiekin akabatzen dugu. Bestalde arriskuko zonaldea dela ikusten badugu prebentzio plana jartzen dugu batenbat sartzen bada arazoak sor ez daitezen», dio Repechok. 

AKABATZE METODOAK. Egurrezko eta burnizko tranpa batean gazta zatia jarrita saiatu izan da jendea arratoiak harrapatzen. Baina, desinfekzio enpresek bestelako metodoak erabiltzen dituzte; jangarriak diren amuak eta harrapagailu ezberdinak erabiltzen dituzte arratoiak akabatzeko Irati desinfekzio enpresako kideek. 

Batetik, amu kaltegarriak erabiltzen dituzte eta arratoiak hori jatean hil egiten dira, normalean poltsa naranjetan jartzen dizkiete horrelako amuak. «Arratoiak ez du edozer gauza jaten. Bizitzeko senak edozer janarazten dio, baina oso azkarra da. Dastamena oso garatua du, eta zapore ona duen zerbait eman behar zaio; horretarako, labore eta usain ezberdinak erabiltzen ditugu. Gainera, arratoiak gauza berriekiko mesfidatiak dira eta ez dira berehalakoan gerturatzen eta taldeko arratoi bat amua irensteagatik gaixki dagoela sumatzen badute ez dira amura hurbilduko», dio Repechok. Amua irentsi ondoren, odol hustuta hiltzen dira arratoiak irentsitako pozoinak k bitaminaren produkzioa galarazten duelako. Pozoiakin batera harrapatze metodoak ere erabiltzen dituzte; erresorte bidezko tranpak eta tranpa mekanikoak. 

Aipaturikoak arratoiei zuzenduriko tranpak dira, baina tranpa horiek beste edonoren eskura egon ez daitezen ziurtatu behar dute enpresako kideek; izan ere, beste animaliren batek ere irentsi dezake arratoiari jarritako amua. «Neurri oso zorrotzak hartzen dira. Pertsonentzako eta animalientzako jartzen dugun pozoia eskuragarria ez izatea da gure lehendabiziko lana». Horrela, pozoia dagoen lekua zehaztearekin batera eskuragarri izan ez dadin zenbait neurri hartzen dituzte; esaterako, enpresetan kaxa hermetikoen barruan sartzen dute pozoia. 

Irati enpresako kideak ez du adierazi nahi izan non jardun diren desinfekzio lanetan, baina kasu bitxi batzuk aipatu ditu. Etxebizitza bloke batean nahiko arazo izan zituzten arratoiak harrapatzeko, ezin izan baitzituzten produktu toxikoak erabili: «Pareta eta teilatutik barrena sartu ziren etxebizitzetara. Bagenekien nondik zebiltzan, baina ezin genuen pozoirik erabili eta lan asko izan genuen harrapatzen». Enpresa batean, berriz, 15 gramoko arratoi batek sekulako kaosa eragin zuen: «Teknologia aurreratuko enpresa zen, sekulako instalazioekin, eta arratoi txiki batengatik nazioarteko konexioak egin ezinik geratu ziren». 

DESINFEKZIO PLANAK. Arratoiak hirietan eragiten dituzten arazoak ekiditeko hainbat udalek arratoien aurkako planak dituzte. Donostiako Udalean, esaterako, egunero bi pertsona aritzen dira auzoetan aurki daitezkeen arratoiak harrapatzen. Hala, lur publikoa osatzen duten zonaldeak arratoigabetzen dituzte: estoldak, semaforoen erregistroak, lorategi eta parke publikoak. Lur azpian erregistro asko ditu gordeak hiriak eta hori aztertzen jarduten dira: «Erregistroa ireki eta arratoirik baden begiratzen da. Pozoia bota eta jan badute gehiago jartzen da, baina pozoiak hor jarraitzen badu itxi eta kitto», azaldu du Etxanizek. Egunero, goizean goiz, auzoz auzo aritzen dira lanean eta arratsaldetan beste lan talde bat aritzen da jasotzen diren deiei erantzuteko. «Arratoiak estetikoki oso desatseginak dira. Egunero hiru edo lau dei jasotzen ditugu arratoiak daudela esanez», dio Jose Manuel Etxanizek, Donostiako Udaleko Osasun Saileko zuzendariak. 

Hirian arratoien plagak ez dira ematen, baina ur inguruetan aurki daitezke arratoiak: Loiola, Lorea, Ibaeta eta Igara inguruetan mugitzen dira gehien Donostian barrena arratoiak. Etxe berriak egiteari ekiten diotenean eta obrak egitean, berriz, arratoiak gehiago ikusten dira. «Kasu hauetan jendea gehiago kexatzen da», azaldu du Etxanizek. 

«Arratoiak desatseginak dira. Egunero hiruzpalau dei jasotzen ditugu arratoiak daudela esanez» 

Jose Manuel Etxaniz 

Donostiako osasun saileko zuzendaria  

New Yorkeko arratoiak 

Janari lasterreko hainbat jatetxek ateak itxi behar izan zituzten arratoiak agertu zirelako 

ITSASO IBARRA 

New Yorken etxe orratzen azpian eta hainbeste jenderen artean ere arratoiek euren lekua hartu zuten 2003an. Queens auzoan, suhiltzaileek, suteak itzaltzeaz gain, bestelako lanak egin behar izan zituzten beren lantegian bertan. Azkenean, suhiltzaileek lantokitik atera behar izan zuten arratoien mehatxupean. Ez ziren, ordea, arratoiekin arazoak izan zituzten suhiltzaile bakarrak; beste hainbat suhiltzailek ere beren lantokietatik atera behar izan zuten. Auzo horretan 62 lokal hartu zituzten arratoiek bizilekutzat. Datuen arabera, New Yorken herritar bakoitzeko batez beste zazpi arratoi daude. 

JATETXEETAN ERE BADIRA. Janari lasterreko Manhattaneko jatetxe batek ateak itxi behar izan zituen otsailean, arratoiak jatetxean etxean bezala zebiltzalako. Dirudienez, jatetxeko sotoan eginiko lan batzuen ondorioz agertu ziren arratoiak. Bideozale batek harturiko irudien bitartez, New York osoan izan zuten arratoi hauen berri. Jatetxe horretan arratoiak agertu izanak janari lasterreko beste hainbat jatetxe ateak ixtera behartu zituen, isunak jasotzeko beldurrez. 

Jatetxeetako langile nahiz bezeroak eta suhiltzaileak ordea ez dira New Yorken arratoiek eragindako kaltetu bakarrak; izan ere, etxe orratzak nagusi diren hirian, metroan eta lorategietan ere aurki daitezke une oro karraskatzen ibiltzen diren arratoiak. 

